
CHI ÉL 
PA?
Soluzion del retrat su  
La Usc nr 27 del 2026

La setemèna passèda su La Usc 
aon publicà n retrat de na familia 
da Vich che ne é stat dat da Paolo 
Rizzi. L é su la familia de Poldin. 
A ne dir inomes de la jent apede 

a Paolo l é stat ence Piergiorgio 
Ghetta dal Ones, Dora e Bruno 
Ghetta de Martin, Lodovica 
Zacchia e Giuliana Lorenz de Cin 
che ne à contà che i Poldins fajea 
i garberes, i aea la boteiga te Ciasa 
Soldà, sul retrat se veit che i à metù 
a sièr la pels su na ciaura. »Mie 
pare l era jit al lont a emparar e far 
l garber« ne à dit Paolo Rizzi. »Do 
la vera Checo e Tone Poldin i aea 
metù su la garbaria – à jontà apede 
Bruno de Martin – duc aea na pel 
de feida da far conciar. Te Ciasa 
Soldà i aea ite de gregn barijie 
olache i metea ite scorze de pec, i 
fajea ence curam.« Lodovica che 

l’à lurà per 40 egn sa la Penscion 
Maria la ne à dit: »Tone Poldin l 
me manaa a petenar le pel de feida 
do che l le aea conciade, che le sie 
bele per dapò le vener.«

»Jie con mie pare a far conciar 
pel de ciamorc e de capriol – ne à 
dit Giuliana – me recorde che daite 
l era na gran cianeva con de gregn 
barijie olache i toncaa ite le pel, 
son restada encantada.« I ne à contà 
ence che i bec ge portèa tampines 
e giac morc per se vadagnèr doi 
lire. Giuliana ne à dit che l retrat 
fazile l é stat fat do l ’45 ajache 
Giulieta Rizzi, la beza col nr 5, la 
era del 1935. Bruno ne à confermà 

che i Poldins à tegnù la garbaria 
fin ti prumes egn ’50.

Chisc i inomes sul retrat: 1. 
Antonio Rizzi ‘Tone Poldin’ del 
1931; 2. Antonia (Benvenuta) De-
lugan da Jian; 3. Francesco Rizzi 
Poldin ‘Checo’ del 1921, l é jit a 
stèr tel Canada; 4. Leopoldo Rizzi 
Poldin, om de la nr 2, del 1895; 5. 
Giulieta Rizzi del ’35; 6. Teresina 
Rizzi del ’23. 

Chesta setemèna ve meton dant 
n retrat fat sa Meida en ocajion de 
n event de la parochia che ne à 
portà Carlo Costazza. Ge domanon 
desche semper a dutes e duc nesc 
letores de ne dir se i cognosc fora 

chi che l é su e magari ence olà e 
te che ocajion che l retrat l é stat 
fat. Ve envion a ne responer per 
mail a: fascia@lausc.it o per telefon 
al 0462 764545 al più tèrt en mercol 
da doman per poder meter soluzion 
e inom di venjidores sul numer 
che vegn de la Usc.

Ve recordon che chi che ne 
porta n retrat da publichèr e chi 
che endoina la maor pèrt de la 
persones i ciapa en don n liber, n 
CD o n gramièl brun, sporc da 
l’Union di Ladins de Fascia: chi 
che à endoinà e i à derit al pest i 
se fae inant, ve speton te Ciasa de 
la Moniaria a Sèn Jan.

PROJEC

Tabeles per tor ju empedimenc
La Coprativa Spazio Tempo con Alpine Butterfly à endrezà n sistem de comunicazion 
miora e percacenta per duc: gregn, picoi e persones che à vèlch dejèje del setor autistich

Ti ultimes egn la Coprativa sozièla 
Spazio Tempo, vidèda dal educator 
Biju Vadagnini, se à dat ju con n 
projet che à inom Alpine Butterfly 
per endrezèr tempes de vacanzes 
de didament per persones con dejèjes 
del setor autistich e sia families. 
Chesta esperienza e na edizion leèda 
a n convegn spezifich sun chesta 
sort de problemes à fat pissèr i pro-
motores de Alpine Butterfly, en 
par  ticolèr apede a Biju Vadagnini 
la logopedista Elena Zanon, de se 
dèr ju con scomenzadives da meter 
en doura te nesc paijes per per smen-
drèr i dejèjes e smaorèr la inclujion 
de persones con autism o autra sorts 
de problematiches de comunicazion 
e relazion.

L é nasciù coscita l’idea de enji-
gnèr tabeles aldò del sistem de la 
‘Comunicazion Aumentativa Alterna-
tiva’ e de ge proponer a enc publics 
o ence a privac de les meter fora ti 
spazies de jech o lesc educatives.

Ma che él avisa chesta comuni-
cazion smaorèda e alternativa? Elena 
Zanon ne à deschiarì che se trata 
de n sistem jà studià e sperimentà, 
dant per i gregn e dapò ence per i 
picioi, che se emprevèl de strumenc 
e tecniches che deida a comunichèr 
miec e a fèr scì che duc posse entener 
più sorì. L é sistemes de utol per la 
persones che à desturbes de sort 
autistica o aboncont che stenta a 
entener e comunichèr, ma ence per 
i bec picoi che no sà amò lejer. Fe-
gures o simboi scempies e intuitives, 
più chières che l é meso per duc, 
vegn donca metui apede al test scrit 
e chest no demò deida a trasmeter 
in formazions e se fèr capir, ma do-
venta ence strumenc de sensibili-
sazion, per ge recordèr a duc l’em-
portanza de stèr ascorc a troèr la 
strategies miores per se meter en 
relazion con vigni persona smendran 
coscita ence la frustrazion che vegn 
da la dificoltèdes a entener e comu-

nichèr. L projet é stat portà a com-
piment de gra a chel che l é stat tout 
su da l’Enaip de Tieser te la ‘Cena 
Blu’, event metù a jir ti ultimes egn 
dai studenc de chela scola apontin 
per sostegnir Alpine Butterfly, e 
ence col contribut de la Fondazion 
Tren tino Autismo, che à volù 
sostegnir l projet.

La tabeles con la comunicazion 
smaorèda e alternativa é states 
metudes fora ta Dèlba e Penìa, a 
Sèn Jan, Soraga, Moena e te desva-
lives Comuns ence fora per Fiem, 
e ence te vèlch spazie de jech privat 
desche chel del Family Hotel la 
Grotta de Vich. Se zachei de etres 
volessa i meter fora i pel manèr na 
mail a la direzion: segreteria@coop 
spaziotempo.it.

La Coprativa sozièla Spazio 
Tempo vel ge dir develpai a duc i 
sostegnidores, palesan la speranza 
che ence scomenzadives scempies 
posse fèr la desferenza.  LG

MANCONIA

Detelpai Giana, paussa en Pasc
N muie de jent se à troà a Moena per ge dar l ultim salut 
a chesta femena forta, lurenta e stolza de sia identità

En lunesc ai 13 de messal n muie 
de jent se à troà a Moena per ge dar 
l ultim salut a Giana Sommavilla 
del Tonolerchie, se n jita fora de n 
bel nia te ospedal de Trent ai 10 de 
messal, l’aea 75 egn.

Dintorn a si fies Pierangelo e 
Mar gherita se à strent duc chi che 
l’à cognosciuda, che à spartì con ela 
n toch de strada, sul lurier o con la 
Compagnia di Scizeres, o ence bele 
demò la pascion per la natura, la 
mont, i ciavai ma soraldut per nosce 
reisc e tradizion ladine.

N muie de amisc e peconc à volù 
la recordar proprio coscita, con gran 
respet per chel che l’à fat e l’à dat e 
per la degnità che l’à semper abù te 
sie lurier e sia identità.

Do la messa sun sagrà de la gejia 
de Sèn Vile l vascel é stat metù sul 
caret tirà da si ciavai, chi che la se 
rencuraa con amor su la mont de 
Lujia olache la se n jia a star via per 
i meisc da d’istà. Parole de afet e de 
recognoscenza é ruade da Mirella 
Florian: »Endana mie mandat de 
Sorastanta Giana l é stat na prejenza 
da poder se fidar, capaze de ge far 
front ai besegnes de duc i dis con 
equilibrie e responsabilità – à dit 
Florian. No la ceria visibilità ma la 
sporjea n contribut stabol e recogno-
sciù da duc chi che à abù l met de 
lurar con ela. Giana l é stat dant na 
studenta de la Scola d’Art e do la é 
doventada tecnica de laboratorie, 
ruol che l’à semper portà dant con 

competenza, serietà e sens del doer. 
Chi che à lurà con ela recorda la 
prezijion che l’aea tel enjignar le 
desvalive atività, l’atenzion che la 
metea a cerner materiai, la cura per 
l funzionament del laboratorie. 
Chela de Giana no l era demò pro-
fescionalità: l era amor per sie lurier, 
respet per la scola e dedizion envers 
i studenc.«

Parole de rengraziament é state 
palesade ence da la dozenta e prest 
Sorastanta Mattea Eccher, da le 
Marcatendere sie compagne te la 
Schützenkompanie Ladins de Fasha 
olache Giana la era ite da 30 egn, 
da na sia neza e da Fernando Brunel 
president de l’Union di Ladins de 
Fascia che l à rejonà de ela desche 
na persona s!iantiva che aea a cher 
i valores, l’identità e l lengaz ladin 
e semper la i tegnia su e la i slariaa 
fora. I Scizeres de Fascia e de le val 
vejine, che l’à recordada ence en 
sabeda ai 11 de messal sun Pas de 
Lujia tedant al monument de Boce 
che ela la rencuraa semper, i l’à 
saludada per l’ultima outa con na 
salva de onor e dapò si ciavai l’à 
compagnada envers cortina.

Se strenjon ence noi apede a Pieran-
gelo e a Margherita con soe familie 
e recordon con gran afet Giana, soa 
forza e soa sensibilità, so esser semper 
stolza de nosce reisc ladine.

Detelpai Giana, paussa te la Pasc 
del Segnoredio. MCI

La tabeles metudes fora tel parch publich di jeghes a Moena e ence sul privat.

La Marcatendera Giana Sommavilla, pruma a man cencia, al Alpenregionstre!en 
de Dispruch de mé de chest an. 

